
Siunnersuut uunga: Pinngitsuuisinnaajunnaarnermik katsorsaasarneq pillugu 

Inatsisartut Inatsisaat nr. xx, xx.xxx 2018-imeersoq. 

(Peqqissutsimut, Isumaginninnermut Inatsisinillu Atortitsinermut Naalakkersuisoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermini makku ilaasortarai: 

 

Inatsisartunut ilaasortaq Laura Táunâjik, Siumut, siulittaasoq  

Inatsisartunut ilaasortaq Stine Egede, Inuit Ataqatigiit, siulittaasup tullia 

Inatsisartunut ilaasortaq Karl-Kristian Kruse, Siumut 

Inatsisartunut ilaasortaq Nivi Olsen, Demokratit  

Inatsisartunut ilaasortaq Malene Vahl Rasmussen, Demokraatit 

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Aqqa Samuelsen, Inuit Ataqatigiit 

 

UKA 2018-imi ulloq 15. oktober 2018-imi siullermeerinninnerup kingorna ataatsimiititaliap 

siunnersuut sukumiisumik misissorpaa. 

 

1. Siunnersuutip imarisaa siunertaalu 

Atornerluinerup pinngitsuuisinnaannginnerlu appartinneqarsinnaanerannik siunnerfilimmik 

suliniuteqartoqarneratigut inuiaqatigiittut ataasiakkaallu eqqarsaatigalugit annertuumik 

iluaqutaasinnaasoq nalunaarusiornerit misissueqqissaarnerillu kingunerisaannik siunnersuut 

saqqummiunneqarpoq. Pinngitsuuisinnaannginnermik katsorsaasarneq siunnersuummi 

qitiuvoq, pinngitsuuisinnaajunnaarnerlu imatut paasineqassaaq imigassamik, hashimik, 

aanngajaarniutinik allanik, aningaasanoorajunnermik tamatumunngalu eqqaanartunik 

atornerluineq aamma pinngitsuuisinnaajunnaarneq. Katsorsartinneq akeqassanngilaq, 

siusinnerusukkut suliniartoqartarnissaa siunertaavoq, katsorsartinnerlu sunniuteqassappat 

katsorsartereernermi ingerlaqqinnissamut pilersaarut aalajangiusimaneqartariaqarpoq. 

Katsorsaaneq najukkani katsorsaavinni kommunini tamani ataatsimik 

pilersitsiffigineqarsimasuni: Allorfik Kujallermi (Qaqortoq), Allorfik Sermersuumi (Nuuk), 

Allorfik Qeqqani (Sisimiut) aamma Allorfik Qeqertalimmi (Aasiaat) aamma Allorfik 

Avannaani (Ilulissat) pilersinneqassapput. 2018-p ingerlanerani  Allorfik Avannaata 

Ilulissaniittumik katsorsaavimmik pilersitsisoqarnissaa naatsorsuutigineqarpoq. 

Pinngitsuuisinnaannginneq pillugu Qitiusumik ilisimasaqarfimmik (matuma kingorna 

Allorfik) ataatsimoorfiullunilu ataqatigiissaarisussaq tassaavoq Allorfik, 

aaqqissuussaanermigut Peqqissutsimut Naalakkersuisoqarfiup ataani inissisimasussaq. 

Katsorsaanerup ingerlanneqarnerata nalilersortuarneqarnissaanik qulakkeerinissaq aammalu 

pinngitsuuisinnaannginnermut katsorsaanermik suliniuteqarneq ingerlaavartumik 

ineriartortinneqartariaqarluni. Taamatuttaaq sumiiffinni katsorsaavinni sulisut suliamut 

attuumassutilinnik akunnattumik sivisussusilimmik ilinniarsimasuunissaat pillugu 

piumasaqaataasoq siunnersuummi allassimavoq assersuutigalugu perorsaasutut, 

ilinniartitsisutut imaluunniit isumaginninnermut siunnersortitut, 

pinngitsuuisinnaannginnermut katsorsaasuuniaraanni ilinniarsimasuunissaq 

pingaaruteqartuummat. Aammattaaq atornerluisunut inuit attavigineqarsinnaasut 

atornerluinermut katsorsartissinnaaneq pillugu siunnersuisinnaasut aammalu 

katsorsartinnissamut piumassuseqalersitsisinnaasunik suliffeqarfinni aallartitsinissamut 

siunnersuut periarfissiivoq. 

 

2. Siunnersuutip Inatsisartunit siullermeerneqarnera 

Ataatsimut isigalugu pinngitsuuisinnaannginneq pillugu siunnersuut partiinit 

tigulluarneqarpoq. Atornerluinermut katsorsartinnerup akeerutsinneqarnera 

naammagisimaarneqarpoq. Siusissukkut pinngitsuuisinnaannginnermut pinaveersaartitsilluni 

suliniuteqartarnissap pingaaruteqassusia oqaluuserineqarpoq. Taamatuttaaq nunatsinni 

inuiaqatigiinni inuttullu atornerluinerup kingunerisartagai pillugit ernumassutigineqartoq 

ilanngullugu eqqartuisoqarput. Kiisalu katsorsaanerup inuttaasunut ataasiakkaanut 

tulluarsarneqarsimanissaa pingaaruteqarnera oqaatigineqarluni. 

 

Siunnersuutip sukumiisumik immikkuualuttuinilu ataasiakkaat naliliivigineqarnissaat 

siunertaralugu Ilaqutariinnermut Peqqissutsimullu Ataatsimiititaliamut innersuunneqassasoq 

siullermeerinermi inernilerneqarpoq. 

 

Peqqissaarullugu ataatsimiititaliami pisariaqartumik suliarineqarnissaata piffissaqarfiginissaa 

qulakkeerumallugu aamma siunnersuummi immikkuualuttut ataasiakkaat naalakkersuinikkut 

eqqartorneqarnissaat Ilaqutariinnermut Peqqissutsimullu Ataatsimiititaliamit 

kissaatigineqarpoq siunnersuutip aappassaaneerneqarnissaa pingajussaaneerneqarnissaalu 

UPA 2019-imut kinguartinneqassasoq, tamannalu akuerineqarpoq.       

 

3. Tusarniaanermi akissuteqaatit 

Tusarniaanermi akissuteqaatit inatsisissatut siunnersuummut ilanngunneqarput, tamannalu 

Inatsisartut Siulittaasoqarfiata iluserisassatut piumasaqaataanut naapertuulluni.  

Inatsisissatut siunnersuut ulloq 1. november 2017-miit 6. december 2917 ilanngullugu 

tusarniaassutigineqarpoq, taamaattumik tusarniaanermi sivisussusiliinermut tusarniaanermilu 

piffissamut atorneqartumut tunngatillugu maleruagassanut naapertuulluni.  

 

Tusarniaanermi akissutit inatsisissatut siunnersuummut nassuiaatini nalinginnaasuni 

unneqqarilluni oqaatigineqarsimasut ataatsimiititaliamit maluginiarneqarpoq. 

 

4. Apeqquteqaat 

Ataatsimiititaliap siunnersuummik suliaqarnerminut atatillugu Peqqissutsimut, 

Isumaginninnermut Inatsisinillu Atortitsinermut Naalakkersuisumut apeqqutit arlallit 

akineqarnissaat siunertaralugu ataatsimiititaliamit qinnuigineqarpoq. Peqqissutsimut, 

Isumaginninnermut Inatsisinillu Atortitsinermut Naalakkersuisup akissuteqaataata assilinera 

ullulerneqarsimasoq 19. november 2018 isumaliutissiissummut matumunnga ilanngussaq 1-

itut ilanngunneqarput. 

 

Siunnersuummik itisiliisoqarnissaa siunertaralugu ulloq 15. marts 2019 ataatsimiititaliaq 

arlalinnik apeqquteqarpoq.    

 

Peqqissutsimut, Isumaginninnermut Inatsisinillu Atuutsitsinermut Naalakkersuisup 1. April  

2019 akissuteqaataa isumaliutissiissummut matumunnga ilanngussaq 2-tut 

ilanngunneqarpoq. 

 

5. Ataatsimiititaliap siunnersuummik suliarinninnera    

Siunnersuutip tamatumalu saqqummiunneqarnera ataatsimiititaliamit ataatsimut isigalugu 

naammagisimaarneqarpoq.  

 

Pinngitsuuisinnaannginnerup aningaasatigut inuttullu annertuumik pitsaanngitsumik 

sunniuteqartarnera pissutigalugu atornerluinermut pinngitsuuisinnaannginnermullu 

katsorsartinnerup akeqanngitsumik neqeroorutigineqartalernera innuttaasunut 

inuiaqatigiinnullu pingaaruteqartorujussuuvoq. 

   

Siunnersuummik ataatsimiititaliap suliaqarnerani paasinarsivoq 

pinngitsuuisinnaajunnaarnermillu ajornartorsiuteqarnermi uppernarsarneqaqqittoq, 

pinngitsuuisinnaajunnaarnermi ajornartorsiutit kinguaariit ataatsit matuma siorna allaanerusut. 

Taamaalilluni katsorsaasut tamarmik oqaluttuaraat, pinngitsuuisinnaajunnaarnermi 

ajornartorsiutit imigassamik pinngitsuuisinnaajunnaarnermit sakkortunerulersimasut 

imaluunniit akuleriinnik pinngitsuuisinnaajunnarninngorsimallutik, imigassaq hashimik, 

nakorsaatinik, iisartakkanik aammalu naamaarneqarsinnaasunik assigiinngitsunik 

akoorisoqartalersimalluni. Tamatumunnga ilanngullugu pinngitsuuisinnaajunnaarsimasut 

ukiukinnerulersimasut takuneqarsinnaavoq, aammalu takornartaajunnaarsimavoq meeqat 12-

13-inik ukiullit ilami allaat qulinik ukiullit hashimik pujortartalersimasut, 

imigassartortalersimasut aammalu naamaarnermik misileraasalersimasut takuneqartarneri. 

Inuusuttorpassuit meerarpassuillu angerlarsimaffinni atornerluisoqarfiusuni, ilaqutariinni 

ingerlalluanngitsuni aammalu annertuumik sumiginnaaffiusuni kiisalu taakku kingunipiluinik 

peroriartortut.    

 

Taamatuttaaq katsorsaanermut neqeroorutigisartakkatta aamma katsorsaariaatsitta 

atornerluinerup sakkortussusaa tapersersuinermillu pisariaqartitsineq ataqatigiinnissaat 

aalajangiisuusoq ataatsimiititaliaq isumaqarpoq. 

 

5.1. Sumiiffinni allorfiit 

Kommunit tamarmik katsorsaanissamut neqeroorsinnaanissaat ataatsimiititaliap 

tapersersorpaa, naammagisimaarlugulu maluginiarlugu piviusunngortinneqareersimasoq,  

taamaalilluni ullumikkut kommunini tallimaasuni siunnersuutip § 11-iani  

naatsorsuutigineqartutut Allorfeqalersimalluni. 

 

Tamatumunnga atatillugu katsorsartinnisamut pisariaqartitsinerit, katsorsaanerit qanoq 

iluatsitsiffiutiginersut, innuttaasut atugarissaarnerat aamma ataatsimut nukissat  

eqqarsaatigalugit allanik aammalu katsorsaavinnik katsorsaanermilu neqeroorutit   

aallaavigalugit kommunini pisariaqartitsisoqarnersoq Naalakkersuisut ingerlaavartumik  

nalilersortassavaat, soorlu tamanna siunnersuutip § 4-ni periarfissinneqartoq. 

 

Katsorsartinnissamut neqeroorutit katsorsaaviillu ataavartuusariaqanngillat, tunngaviusumilli 

pisariaqartitsisoqartillugu atuutissallutik.  

 

Aalajangersimaqqissaartunik illoqarfeqarpugut, illoqarfiup immikkoortortaqarluta 

nunaqarfeqarlutalu, aningaasaqarnikkut, katsorsaanikkut inullu aallaavigalugu, kulturikkut 

ingerlalluartunik kiisalu piffissami sivisunerusumi inerititsiffiusumik katsorsaavimmik 

pilersitsinissamut isumatusaarnerussaaq, ataavartuusariaqanngilarli. Matumani piffinni 

katsorsaanerup iluatsinnissaa qulakkeerumallugu aalajangiusimaannarumallugulu, aammalu 

piffinni inuttut kultureqarnikkullu naleqartitat pilerseqqikkumallugit attatiinnarumallugillu. 

Piffinni pineqartuni ataatsimoorullugu ajornartorsiutit qaangerneqarnissaannik kissaateqarneq 

taakkununngalu pissutaasut sulissutiginerisa kingunerissavaat pineqartuni ataatsimoorussamik 

piumassutsip pitsaasup atuutilernissaa. 

 

Atornerluinermi- imaluunniit pinngitsuuisinnaannginnermik ajornartorsiutit pillugit 

Naalakkersuisumik oqaloqateqarnermi atornerluinermut katsorsaaneq 

atornerluiunnaarsimanerup aalajangiusimaannarneqarnissaata ingerlatiinnarneqarnissaanut 

ujartuiitigaluni aamma atornerluisup qanigisai angerlarsimaffianullu tunngatillugu 

siunnerfilimmik suliniuteqartoqartariaqartoq ataatsimiititaliamit eqqumaffigineqarpoq. 

Katsorsartissimasoq illoqarfigisaminut angerlarsimaffimmut ingerlalluarfiunngitsumut 

qanigisanullu uternermini, atornerluineq tamatumunngalu pissutaasut suli ingerlaarpata inuttut 

unamminartuusinnaavoq atornerluinngitsumillu inuunerup attatiinnarnissaanut 

akornutaasinnaalluni. Taamaattumik inuit ataasiakkaat atornerluinerannut katsorsaanermut 

peqatigitillugu pingaaruteqarpoq pineqartup ilaqutaasa katsorsartinnissamut 

pisariaqartitsinerat ujartuinikkut misissorneqarnissaa piffinni ilanngullugu atornerluinerup 

qanigisaasullu atornerluinerannut pissutaasut aallunneqarnissaat pisariaqarpoq, 

assersuutigalugu nunaqarfik illoqarfilluunniit tamakkerlugit eqqarsaatigineqarsinnaapput. 

Ajoraluartumi takussutissaqarpoq Nunatsinni sumiiffinni imaluunniit qanigisariinnermi 

assersuutigalugu hashimik aningaasanoornermilluunniit pinngitsuuisinnaajunnaarneq ima 

sakkortutigisoq, tamatuma aaqqinneqarnissaa pillugu allaat immikkut ataatsimoortillugit 

suliniarfigineqartariaqarlutik. Tamanna nungutittariaqarparput, kingornussat nuanninngitsut 

ingerlalluanngitsullu kipitilluigit. 

 

5.1.1. Allorfiup ataani katsorsaanerit katsorsaariaatsillu.  

Allarfiup ataani katsorsaanerit katsorsaariaatsillu qulequtaralugit Peqqissutsimut, 

Isumaginninnermut Inatsisinillu Atuutsitsinermut Naalakkersuisoq ulloq 3. maj 2019 

ataatsimiititaliap paasissutisseeqatigiilluni oqaloqatigiinnertalimmik ataatsimeeqatigaa. 

Matumani katsorsaanermi pitsaassutsip pissarsiaqaataaneratalu uppernarsarneqarnissaa 

pillugu ilisimasanik paasissutissanilu pissarsinissaq siunertarineqarluni.  

 

5.1.2. Ulloq 17. maj 2019-imi katsorsaasunik namminersortunik ataatsimeeqateqarneq 

Katsorsaasunik ukiuni arlalinni sulinermik misilittagaqartunik assigiinngitsunillu 

pinngitsuuisinnaajunnaarnernut katsorsaasartunik ulloq 17 maj 2019-imi ataatsimiititaliaq 

oqaloqateqarpoq. Taamatuttaaq matumani katsorsaanermi pitsaassutsip 

pissarsiaqaataaneratalu uppernarsarneqarnissaa pillugu ilisimasanik paasissutissanilu 

pissarsinissaq siunertarineqarluni. 

 

 

5.1.3. Allorfiup tamanna kisermaatissangilaa kisermaattussaanagalugu.  

Naalakkersuisunik namminersorlutillu katsorsaasunik ataatsimeeqateqarnerup 

ataatsimiititaliamut aalajangiisunngortippaa, pinngitsuuisinnaajunnaarnermik katsorsaanermi 

Allorfiup aamma namminersorlutik katsorsaasut inuiaqatigiinni assigiimmik 

atorneqartariaqarnerannik. Katsorsaanermi neqeroorutit katsorsaariaatsillu amerlassusaasa 

qaffassarneqarnissaat qulakkeerneqartariaqarpoq. Pinngitsuuisinnaajunnaarnernut 

suliniuteqarnermi nukiit atorneqarsinnaasut tamarmik aamma assigiinngiiaartumik 

katsorsaariaaseqarnissaq pisariaqarpoq.  

 

5.2.Utaqqisarnerit 

Nunatsinni innuttaasoq atornerluinermut katsorsartinnissamik kissaateqartoq, pineqartup  

katsorsartinnissaata aallartinnissaanut piffissaq qanoq sivisutigisarpa? Piareersarnermi  

unammilligassat eqqaassanngikkaanni, atornerluisuunerminik nassuerutiginninnerup  

katsorsartinnissamillu pisariaqartitsinerup ullualunnguit ingerlanerini katsorsartinnissamut  

neqerooruteqartoqartariaqartoq peqatigisaanillu suliniutit kiisalu pineqartup ilaqutai  

neqeroorfigineqartariaqartut ataatsimiititaliaq tunngaviatigut isumaqarpoq 

  

atornerlueqqajaanermut atornerluinermilu ajornartorsiutinut minnerunngitsumillu 

taakkununnga pissutaasunut immikkut suliniuteqarnissaq piffinni qanoq annertutigisumik 

pisariaqartinneqarnersoq takuneqarsinnaatillugu illoqarfigisami tamatigut  politikkikkut 

nalilersuinissaq pisariaqartoq taamatuttaaq ataatsimiititaliaq naapertorlugu atornerluinermut 

katsorsartinnerup aallartinneqarnerani ingerlanneqartariaqarpoq.  

 

Assersuutigalugu imigassamut hashimullu imaluunniit taakkua akuleriissillugit 

atornerluinermut katsorsartinnissamut utaqqisarnermut atatillugu Naalakkersuisut 

politikkikkut anguniagartik siunnersuutip aappassaaneerneqarnissaanut nalunaarutigissagaat 

Naalakkersuisut qinnuigineqarput.  

 

Innuttaasut katsorsartinnissamut pisariaqartitsisut piviusumik qanoq sivisutigisumik 

utaqqisarnerat Naalakkersuisut anguniagaannut naapertuunnersoq kiisalu atornerluinermut 

ajornartorsiutit atornerlueratarsinnaanerillu piffinni politikkikkut aalajangerssimasumik 

iliuuseqarfiginissaannut Naalakkersuisunut kaammattuutigineqassaaq, taamaaliornikut 

nunaqarfini, illoqarfinni imaluunniit nunap immikkoortuini assersuutigalugu hash, imigassaq 

tassunga ilanngullugu spritsi aamma annertuumik aningaasasoorajuttuunerup piffinni 

annertusinnaanera siunnerfilimmillu suliniuteqarnissaq aappassaaneerinissamut ilanngullugu 

nassuiaatigeqquneqarpoq. 

 

5.3. Katsorsartinnissamut neqeroorutit sapinngisamik annertunerpaamik 

pisariaqartitsinermut naleqqutuussapput 

Katsorsaanermut neqerooruteqartarnermut tunngatillugu innuttaasunut marloqiusamik 

nappaataasa suussusersiniarneqartarnissaannut, pingaartumik napparsimasut 

naatsorsuutigisaat piviusullu aallaavigalugit sullinneqarnissaat katsorsarneqarnissaannillu 

neqeroorfigineqartarnissaannut  siunnerfilimmik suliniutinik aallartitseqqullugit 

Naalakkersuisut ataatsimiititaliamit immikkut kaammattorneqarput. marloqiusamik 

suussusersiuinermi inuit tarnimikkut napparsimaatigalutik 

pinngitsuuisinnanngitsusut/atornerluisuusut pineqarput. 

 

Ataatsimut isigalugu imigassaq pillugu politikkip pinaveersaartitsilluni suliniutinut 

ilaatinneqarnerata pingaaruteqarmat ataatsimiititaliamit erseqqissaatigineqassaaq. Imigassap 

inuiaqatigiini kalaallini akuerisaanera akueralugu innuttaaqataasunut allanut pinerliinermik 

kingunilimmik aalakoorniutiginagu, aammalu imigassanik imertarneq pisiniartarnerlu 

pilersuisussaatitaanermut isumassuisinnaanermullu aningaasatigut kingunerlutsitsinnginnissaa 

siunertaralugu peqqinnartumik oqimaaqatigiissumillu imeriaaseqarnissaq imernermilu 

pitsaasumik ileqqulersuuteqarnissaq pingaarutilimmik nunatsinni piumasaqarfiuvoq. 

 

Inatsisissatut siunnersuut una ataatsimut imigassaq pillugu politikkimut ilaaginnarpoq. 

Imigassaq pillugu politikkimi sukkulluunniit ilaapput imigassaq pillugu inatsit atuuttoq, 

imigassamut akitsuutit kiisalu pinaveersaartitsinermut suliniutit iliuusissallu kiisalu 

atornerluinermut pinngitsuuisinnaannginnermullu tunngatillugu inatsit.  

 

Nunatsinni politikki ingerlanneqartoq takorluukkallu ataqatigillutillu 

piviusorsiortuusariaqarneri ataatsimiititaliamit eqqumaffigeqquneqarpoq. 

 

Inuiaqatigiinni peqqinnerulernissaq, sumiginnaasarnerup annikillisinneqarnissaa 

kissaatigineqarpat,  imigassaq pillugu politikimut ingerlanneqartumut naapertuuttariaqarpoq, 

taamaaliornikkut imigassaq pillugu politikki ingerlanneqartoq innuttaasut 

peqqinnerulernissaannut sumiginnaasarnerullu annikillisinneqarnissaanut atatillugu 

kissaatigineqartumut akornutaannginniassammat.  

 

5.4. Inatsisip atuutilerfia. 

Siunnersuut ulloq 1. Januar 2019-imi atuutilissasoq siunnersuummi siunnersuutigineqarpoq.  

 

Siunnersuutip aappassaaneerneqarnerata pingajussaaneerneqarneratalu kinguartinneqarnerisa 

malitsigisaanik siunnersuut UPA 2019-p kingorna sapinngisamik piaartumik ajornanngippallu 

kingusinnerpaamillu 1. juli 2019 siunnersuutip atuutilernissaa ataatsimiititaliamit 

inassutigineqarpoq, siunnersuutip matuma pingajussaaneerneqarnissaanut allannguutissatut 

siunnersuummik aammalu ajornanngippat siunnersuutip aappassaaneerneqarnerani 

saqqummiusseqqullugit Naalakkersuisunullu qinnuigineqarput. Pineqartumi 

kingusinnerusukkut maleruagassanik atuutilersitsisoqarnissaa naatsorsuutigalugu 

katsorsaanissamik neqeroorutit ataatsimiititaliamit akuerineqarsinnaapput. 

 

6. Siunnersuutip aningaasatigut kingunerisassai 

Siunnersuutip piviusunngortinnerani aningaasatigut kingunerisassai siunnersuummut 

nalinginnaasumik oqaaseqaatini allaaserineqarput. Pinngitsuuisinnaannginnerup 

kingunerisaanik nunatsinni peqqinnissaqarfimmut isumaginnittoqarfimmullu toqqaannartumik 

aningaasartuutit, aningaasarsiat annaaneqarnerisigut kiisalu pinerlunniartoqartarneratigut 

ukiumut 250 aamma 316 mio. kr.-inut  naatsorsorneqarsimasut tassani allassimavoq. 

Tamatuma saniatigut toqqaannanngikkaluartumik aningaasartuutit atornerluinerullu 

kingunerisaanik kingunerluutit kisitsisilerneqarsinnaanngitsut qularutissaanngitsumilli 

amerlasoorpassuit ilanngunneqassapput.  

Atornerluinermut katsorsartinneq siumut isigisumik  pisortanut sipaaruteqarnermik 

kinguneqassaaq. 

 

Taama oqariartuuteqarneq eqqortuusoq ataatsimiititaliamit neriuutigineqarpoq, suliniutillu 

ingerlateqqinneqarnissaasa piviusunngortinniarneqarnerannut ataatsimiititaliaq 

tapersersuivoq.  

 

Atornerluinerup annertunerujussuanut inuiaqatigiinnilu pinngitsuuisinnaannginnerup 

annertunerujussuanut pissutaasut siunnerfilimmik sulissutigineqarnissaa aammalu 

assersuutigalugu imigassaq pillugu politikkip inunnut imigassamik atuinermik 

imerajuttuunermik ajornartorsiutilinnut imeriaatsimik ajornartorsiutilinnut 

sunniuteqarsinnaasup attatiinnarneqarnissaa tamatumunnga atatillugu aalajangiisuuvoq.  

  

Siunnersuutip piviusunngortinneqarnerani aningaasatigut kingunerisassai siunnersuummut 

nalinginnaasumik oqaaseqaatini nassuiarluarneqarsimavoq. Atornerluinermut 

katsorsartinnissamut aningaasat atugassat konto pingaarnermut ataatsimut inissinneqarsimasut 

oqaatigineqarpoq. 2017-imut Aningaasanut Inatsimmut tunngatillugu aningaasanut 

inatsisissap suliarinerani atornerluinermut katsorsartinnissamut 5,9 mio. kr.-inik 

ilasisoqarpoq, taamaalilluni 2017-imut Aningaasanut Inatsimmi konto pingaarneq 34.11.08-

mi katillugit 37 mio. kr.-t sinneqalaarput aammalu ukiuni naatsorsuiffiusuni 35,2 32,3 aamma 

33,7 mio. kr.-iullutik.  

 

Siunnersuutip aningaasatigut kingunerisassaanut tunngatillugu saqqummiunneqartut 

ataatsimiititaliamit tusaatissatut tiguneqarput.   

 

7. Ataatsimiititaliap inassuteqaatai 

 

Siunnersuut pillu eqikkaalluni ataatsimiititaliaq ima oqaaseqassaaq: 

 

● Pinngitsuuisinnaajunnaarnermut katsorsaasarnermut aamma katsorsaanerup 

akeqartussaannginnera pillugu maleruagassiuunneqarnissaa ataatsimiititaliamit 

isumaqatigiittumik tapersersorneqarpoq. Siunnersuummi matumani kapitali 1-imi aamma 2-

mi siunnersuummi § 5 imm. 3-p pitsaanerusumik ilusilersorneqarnissaa ataatsimiititaliamit 

kissaatigineqarpoq, tamatuma kinguneranik innuttaasut kikkulluunniit Kalaallit Nunaanni 

katsorsaasunik katsorsaariaatsinillu akuerisaasunik tunngaviusumik atuisinnaaqqullugit. 

 

● Pinngitsuuisinnaajunnaarnermut atornerluinermullu akiuiniarluni pitsaaliuilluni suliniutinut 

annertuumik iliuuseqarnissap saniatigut, aningaasatigut nukissatigullu inunnut 

atornerluisoqarfiusunullu annertuumik iliuuseqartoqartariaqarpoq. 

● Ilaqutariit, attavigisartakkat aamma qanigisat kiisalu inuk ataaseq kisiat pinnagu, ataatsimut 

isigalugit katsorsartinnissamut neqeroorutit aamma pitsaaliuinermi suliniutit ataqatigiissumik 

tamakkiisumillu ingerlanneqarnissaat qulakkeerneqartariaqarpoq.     

 

● Ullumikkut ingerlanneqartutut Kalaallit Nunaanni atornerluisarneq pillugu katsorsaaneq, 

katsorsaariaatsit katsorsaanermilu najoqqutassiat Allorfimmit kisermaassilluni 

ingerlanneqannginnissaat qulakkeerneqartariaqarpoq.  

 

● Siunnersuummi kapitali 3-miit qummut qulakkeerneqartariaqarpoq, innuttaasunik, 

ilaqutariinnik imaluunnit atornerluisoqarfinnik, atornerluisoqarfinnulluunniit 

attuumassuteqartunut katsorsaanissamik neqerooruteqartartut namminersortut atorneqarnerisa 

annertusarneqarnissaat qulakkeerneqartariaqarpoq.  

 

● Uppernarsaasussaatitaanermut piumasaqaatinut tunngatillugu Allorfimmut sanilliullugu 

periarfissatut allatut katsorsaasut namminersortut taamatuttaaq periarfissaqartariaqarput. 

Pinngitsuuisinnaajunnaarnermut katsorsaanissamut neqerooruteqartartut 

piumasaqarfigineqarsinnaapput, tunngaviatigulli Allorfittulli suliaminnik 

ingerlatsisariaqarsinnaallutik taamaaliornikkut inuiaqatigiit ilisimasaannik piginaasaannillu 

atuisinnaalissallutik.  

 

● Innuttaasut atuisoqarfiillu katsorsarneqartut eqqarsaatigalugit matumani siunnersuummi 

annertunerusumik sunniuteqarnissaat aamma katsorsaariaatsinik katsorsartinnissamullu 

neqeroorutinik annertunerusumik atuinissaat qulakkeerneqartariaqarpoq. 

  

● Naalakkersuisut siunnersuummik, siunnersuutaaqqaartup siunertaanik 

allannguiffiunngitsumik suliarinninnerminni nangitsinerminni ataatsimiititaliap kissaataanik 

naapertuutsitsiniarlutik Naalakkersuinikkut inatsisilerinikkullu siammasissumik 

sinaakkuserneqartarput. Katsorsaasartunut namminersortunut tunngatillugu sullissinissanut 

isumaqatigiissutit imaluunniit sulianik naammassinnissinnaanermut isumaqatigiissutit qanoq 

atorneqarsinnaaneri isumaliutigineqarsinnaapput, soorluttaaq pisariaqartitsineq naapertorlugu 

siunnersuummik pingajussaaneerinissaq UKA 2019-imut kinguartinneqarsinnaasoq 

imaluunniit pinngitsuuisinnaajunnaarneq pillugu katsorsaasarnermut tunngatillugu 

naalakkersuinikkut anguniakkat akuersaarneqarsinnaallutik naammassineqarlutillu.  

      

 

Qulaani taaneqartutut ataatsimiititaliap kissaataanut Naalakkersuisut allannguutissatut 

siunnersuummik saqqummiussippata siunnersuut akuerineqassasoq ataatsimiititaliap 

isumaqatigiittup inassutigaa.  

Taama oqaaseqarluni isumaliutissiissummilu oqaatigineqartunut paasinnilluni siunnersuut 

ataatsimiititaliap aappassaaniigassanngortippaa. 

Ilaqutariinnermut Peqqissutsimullu Ataatsimiititaliaq 
  
Uunga: Siulittaasoq Laura Táunâjik 


UPA2019/219 (UKA2018/219) pillugu ataatsimiititaliap apeqquteqaataanut 
akissuteqaat: Pinngitsuuisinnaajunnaarnermik katsorsaasarneq pillugu 
Inatsisartut inatsisaat nr. xx, xx. xxx 2018-imeersoq pillugu 
 


Ataatsimiititaliap 15. marts 2019-imi apeqqutinut nassiussaanut Naalakkersuisut 


sinnerlugit qujavunga, taakkulu tulleriaaleerlugit akissuteqarfigissavakka. 


 


1) 19. november 2018-imi apeqqut 1-imut akissutigisanni allassimasoq 


neqerooruteqartitsinermi sulisorineqarsinnaasut pissarsiarineqar-


sinnaasut apeqqutaasorujussuunera innersuussutigalugu. 


Tamatumunnga atatillugu atornerluinermut katsorsaasut namminersortut 


innuttaasunut sullissinissaminnut assigiinngitsunik katsorsaasinnaaneri 


Allorfimmit eqqarsaatigineqartarpat imaluunniit sullinneqartut Allorfimmi 


sunik neqerooruteqarsinnaanera kisiat sullitanut 


paasissutissiissutigineqartarpa? 


Katsorsaasartunik namminersortunik atuinissaq  siunissami aamma 


ingerlaannaarnissa  Allorfimmiit kissaatigineqarpoq. Aanngajaarniutinik 


atornerluinermut katsorsaariaatsinik ingerlataqartut tamarmik 


suliariumannittussarsiornermi neqerooruteqarsinnaapput. 


Suliariumannittussarsiornermi piumasaqaatitaqassaaq katsorsaariaatsit qanoq 


ittut neqerooruteqartussamit ingerlanneqarsinnaasariaqassanersut, soorluttaaq 


neqerooruteqartut tamarmik katsorsaanissamik neqeroorutigerusutaminnik  


allanik uppernarsaaqqullugit kaammattorneqartartut. 2017-imi 


neqerooruteqartitsinermi piumasaqaatit makkuupput: imigassamut, hashimut 


aningaasanoornermullu  atornerluinermut pinngitsuuisinnannginnermullu 


katsorsariaatsip iluaqutaaneranik uppernarsaatitalimmik tunngaveqassasoq, 


kiisalu innuttaasumut taama atugaqarluni katsorsartittup qanigisaanut 


katsorsaaneq.  


Tamanna aamma 2019-imi suliariumannittussarsiornermi  annikinnerpaamik 


neqeroorutaasussatut pilersaarutigineqarpoq. 


 


 


 


 


2) Inuk iluatsittumik imigassartortarnini pillugu katsorsartissimasoq 


katsorsaasunngorusulluni ilinniagaqarnissaminik kissaateqartoq 


taperserneqartariaqartoq Naalakkersuisoq isumaqarpa? 


Alkologitut ilinniartitaanermi ilinniagaqarnersiuteqartoqarsinnaatitaavoq aamma 


pisariaqartinneqartunik piginnaanillit kikkulluunniit qinnuteqarsinnaallutik.  


Taamaattorli tamatuma peqatigisaanik oqaatigissallugu pingaaruteqarpoq 


katsorsaasut namminneq aanngajaarniutinik atornerluinermik 


01-04-2019 


Sags nr. 2019 - 7825  


Akt nr. 10372645  


 


Postboks 1160  


Tlf: 34 50 00  


Fax: 34 55 05  


3900 Nuuk  


Email: pn@nanoq.gl  


www.naalakkersuisut.gl  

ajornartorsiuteqarsimasut katsorsaasunit aanngajaarniutinik atornerluinermik 


ajornartorsiuteqarsimanngitsunit katsorsaanerminni annerusumik 


iluatsilluartarnerannut uppernarsaatissaqanngimmat. Tamanna tunngavigalugu 


Naalakkersuisut isumaqarput innuttaasunik aanngajaarniutinik 


aningaasanoornermillu ajornartorsiuteqartunik katsorsaasuussagaanni 


nammineq aanngajaarniutinik atornerluinermut katsorsartissimanissaq immini 


piginnaasaqarfittut isigineqartariaqanngitsoq.  Katsorsaanermi periuseqarnikkut 


ilinniakkatigullu piginnaasamik saniatigut inuttut attaveqarnikkut pisariaqartumik 


katsorsaasut piginnaaneqarnissaat pingaarnerpaasoq paasineqarpoq.  


  


3) Katsorsaasunngorniaraanni katsorsartissimasoq iluatsilluartumik 


ingerllasoq katsorsaasussatut ilinniarsinnaannginnerpa? Imaluunniit 


taamaallaat inunnik isumaginnittut, Ilinniartitsisut allatulluunniit 


ilinniagallit kisimik katsorsaasussatut akuerineqarsinnaappat? 


Inatsisartut inatsisissaattut siunnersuummi § 19-imi najukkani katsorsaavinni 


sulisut ilinniagarisimasassaannut piumasaqaatit allassimapput. Inuit 


sivikinnerusumik ilinniagallit pinngitsuuisinnaannginnermik katsorsaanermi 


sulinermik naleqquttumik misilittagaqarunik pikkorissarnermillu 


ingerlataqarsimagunik aamma katsorsaasunngorsinnaasut tassani 


allassimavoq.  


  


 


4) Allakkiami apeqqut 2-mi paasissutissiissutigineqarpoq nunaqarfinni 


katsorsaanissamut illoqarfinni katsorsaasut periarfissinneqarnissaat 


qulakkeerneqassasoq, taamaaliornikkut katsorsaanerit assigiinngitsut 


namminersortunut ammasumik unammissutigineqarnissaat 


qulakkeerneqarsinnaaqqulugu. Illoqarfinni Allorfinnik 


pilersitsiviusimasuni katsorsaanissamut katsorsaasut namminersortut 


neqerooruteqarsinnaannginnerannik paasisariaqarpa? 


Kommunit ataasiakkaat najukkami sumi katsorsaasoqassanersoq ukiut tamaasa 


aalajangertarpaat aammalu kommunit kissaatitik malillugit najukkani 


katsorsaaffissat inissinnissaannut kiffaanngissuseqarput. 


Suliariumannittussarsiornermut  isumaqatigiissut 1. april 2020-mi naappat 


najukkani katsorsaanissamut Nuummilu ulluunerani katsorsaanissamut 2019-imi 


ukiakkut neqerooruteqartitsisoqaqqissaaq. Suliariumannittussarsiorneq 


tamanna siusinnerusutulli agguataartumik ingerlanneqassaaq. 2019-imi 


tamanna pissaaq neqeroortitsinerit  arfinillit ingerlannerisigut, kommunini 


ataasiakkaani najukkani katsorsaasarfinnut tamanut, Nuummilu ulluunerani 


katsorsaasarfimmut ataatsimut. Periuseq tamanna toqqarneqarpoq  


namminersortut sapinngisamik amerlanerpaat neqerooruteqarnissamut 


periarfissikkumallugit. Siusinnerusukkut periuseq malillugu tuniniarneqartut 


akigititaasa pitsaassusiisalu akornanni pitsaanerpaamik ataqatigiittoqarnera 


aallaavigalugu nalilersorneqartarput. Tuniniarneqartartut tassaapput 


Kommuneqarfik Sermersuumi ukiumut sisamariarluni innuttaasunut 22-nut 


katsorsaanerit aamma kommunini allani marloriarluni  katsorsaanerit. 


Kommunini ataasiakkaani innuttaasut amerlassusaat sapinngisamik malillugu 


suliariumannittussarsiortitsisoqassaaq. Innuttaasut illoqarfinni 


nunaqarfinniluunniit  katsorsaavilinni najugaqanngitsut imaluunniit najukkami 


katsorsartinnissamut piffissami sivisuumi utaqqisartut Nuummi ulluunerani 


katsorsaanissamik neqerooruteqartut naapertorlugit ulluunerani 


katsorsartinnissamut innersuunneqartarput.  







3 


 


 


5) Phd pillugu isumaqatigiissut – ataasiaannarluni isumaqatigiissutaava 


imaluunniit siunissami ukiuni aalajangersimasuni sivisussusilimmik 


suleqatigiinnerua? 


Ph.d.-mik suliniutip ukiuni pingasuni ingerlanerani ingerlasussaq 


ataasiaannartumik isumaqatigiissutaavoq. Nunatsinni aangajaarniutinik 


atornerluinermut katsorsaanerup kissaatigineqartutut pitsaassuseqarnissaa, 


tamatumalu peqatigisaanik siunissami neqeroorutigineqartut 


pitsaassusissaannik ingerlaavartumik qulakkeerisarnissamut siunnersuutinik 


tikkuussinissaa suliniummi qulakkeerniarneqarput. Syddansk Universiteti 


suleqatigalugu tamanna ingerlanneqarmat tamatumunnga aningaasat 


atorneqartussat Allorfimmut aningaasaliissutit avataatigut 


qulakkeerneqassapput.   


 


6) Aasiaanni, Qeqqani aamma Sermersuumi Allorfiit pillugit naliliinerit 


inerneri kiisalu naliliinerup naliliinerilluunniit pitsaassusaannik 


nalornisitsilersimasut pillugit  naatsumik paasissutissanik ilalinnik 


ajornanngippat nassinneqarnissamik ataatsimiititaliamit 


qinnutigineqarpoq.  


Katsorsaanerup pitsaassusia Allorfiup paasissutissaasivii aqqutigalugit 


ingerlaavartumik nakkutigineqarpoq aamma Allorfiup ukiumoortumik 


nalunaarusiaani saqqummiunneqartarluni. Ukiunut 2016-2017 ukiumoortumik 


nalunaarusiaq Allorfiup nittartagaani www.allorfik.gl takuneqarsinnaavoq  2018-


imullu ukiumoortumik nalunaarusiaq naammassiniarlugu suliarineqarluni. 


Pitsaassusissamut qulakkeerinninneq Allorfimmit nammineq ingerlaavartumik 


pisarpoq tarnip pissusaanik professor emeritus Bent Nielsen suleqatigalugu.  


 


7) Siunnersuummi § 11 innersuussutigalugu Allorfiillu kommuninitaakkunani 


tallimani pilersinneqareersuni periarfissaasoq siunnersuummi § 4-mi 


naatsorsuutigineqartutut kommunini katsorsaaviit pioreersut saniatigut 


katsorsaavinnik allanik katsorsartinnissamullu neqeroorutinik allanik 


pisariaqartitsisoqarnersoq Naalakkersuisunit ataavartumik 


nalilersuiffigineqartassanersoq uppernarsarneqarsinnaava? 


Aap, katsorsaasarnermi iliuusissat aammalu immikkut pisariaqartitsisunut 


katsorsaariaatsinik nutaanik pisariaqartitsineq ingerlaavartumik 


nalilersorneqartassapput. Katsorsaariaatsinik ullumikkut neqeroorutigineqarneq 


ajortunik immikkut pisariaqartitsisisoqarnersoq siunissami katsorsaanernik 


naliliisarnerni paasineqartassaaq. Nuna tamakkerlugu aanngajaarniutit pillugit 


paasissutissiiveqarfik taamatorpiaq periarfissiivoq. Suiaassuseq katsorsaanermi 


mianerissallugu pingaaruteqarsinnaammat 2018-imi ukiumoortumik 


nalunaarusiami suiaassutsit assigiinngissusiat sammineqarpoq. Tamatuma 


saniatigut aanngajaarniutinik nutaanik atuisoqalertilllugu, pingaartumik 


fiisternermi aanngajaarniutit Kalaallit Nunaanni ullumikkut killilimmik 


atorneqartut, atorneqarneralli pilertortumik annertusiartuaartoq, 


eqqarsaatigalugu aanngajaarniutinik atuinermik ajornartorsiutit 


allannguuteqarnissaat naatsorsuutigisinnaavarput. Aamma aningaasanoornerit 


eqqarsaatigalugit internetimi e-sportimilu aningaasanoornissamik neqeroorutit 


amerliartuaartillugit aammalu inuusuttut, pingaartumik angutit inuusuttut 


aningaasanoornermik ajornartorsiuteqarnermut katsorsartinnissamik 


qinnuteqartut amerlanerujartuinnartillugit siunissami annertunerusumik 


iliuuseqarnissaq pisariaqarsinnaassaaq.   

8) Inatsisissatut siunnersuut tunngavigalugu kommunit 


suliariumannittussarsiuussinissamut periarfissaqarpat Allorfiillu 


pioreersut saniatigut katsorsaavinnik katsorsartinnissamut 


neqerooruteqarsinnaappat? 


Apeqqut 4-mut akissut innersuussutigineqarpoq. Inatsisitigut tunngavissat, 


tassungalu ilanngullugu inuit  peqqissusaannut tunngasunik  paasissutissanik 


atuinissamut tunngavissat malinneqartillugit kommunit namminersorlutillu 


neqerooruteqartartut aanngajaarniutinik atornerluinermut katsorsartinnissamik 


neqerooruteqarsinnaassapput.  


Tassunga atatillugu eqqaasitsissutigineqassaaq kommuninik iluarsaaqqinnermi 


kissaatigineqartut ilaat tassaammat kommunerujussuit nutaat aanngajaarniutinik 


katsorsaaneq ingerlatilissagaat. Tamanna tunngavigalugu 2012-13-imi 


kommunit suleqatiginerisigut Peqqissutsimut Naalakkersuisoqarfimmi suliaq 


ingerlanneqarpoq, tamatumani paasineqarluni kommunit suliassaqarfimmik 


tigusinissartik kissaatiginngikkaat. Nuna tamakkerlugu assigiimmik 


katsorsaariaaseqarnissaata kissaatigineqarnera tunngavigalugu 


katsorsaariaatsip aaqqissuunnera maannakut ingerlasoq toqqarneqarnikuuvoq. 


Nunatsinni katsorsaanerup pitsaassusissaata ingerlaavartumik 


qulakkeerniarnera,  katsorsaanerullu assigiinngissitaartuusinnaanissaa kiisalu 


katsorsaanerit innuttaasunut assigiiaartumik periarfissaanissaat 


eqqarsaatigalugit katsorsaanerup innuttaasut angerlarsimaffiinut qanittumik 


inissisimanissaanik kissaateqarneq taakku imminnut unammillernartuupput.   


Najukkani immikkoortortat mikinerit neqeroorutinik assigiinngissitaartunik 


neqerooruteqarnissap suliallu eqqarsaatigalugit nutaaliornissap 


qulakkeerniarnissaat ajornakusoortissavaat.    


 


9) 19. november 2018-imi apeqqummut 2-mut akissummi allassimavoq: 


“innuttaasoq innersuunneqarpat – peqqissutsikkut katsorsartinnertut 


allatulli”. Innersuussineq (misissuineq) qanoq ingerlanneqassava? 


Innersuussinermi matumani periutsit suut atorneqarniarpat? 


Ullumikkut innersuussisarneq pilertortumik ingerlasarpoq innuttaasullu 


pisariaqartitai kisiisa aallaavigalugit assigiiaartumik pisarluni. Innuttaasut 


namminneq Allorfimmut saaffiginninnermikkut imaluunniit suliamik 


ingerlatsisumit sulisitsisumilluuunniit tamanna pillugu Allorfimmik 


isumaqatigiissutilimmit innersuunneqarnermikkut katsorsartilersinnaapput. 


Innersuussinerit tamarmik elektroniskimik pisarput aammalu ullualunnguit 


ingerlanerini katsorsaavimmut innersuussisoqartarpoq. Innersuussineq 


aalajangersimasumik  tunngaveqarput. Pisumi matumani Allorfimmut atatillugu 


“Siunissami atornerluinermut katsorsaasarnermik nunatsinni pilersaarutissatut 


siunnersuut”-mi piumasaqaatit aallaavigineqarput, tassa imaappoq innuttaasup 


angerlarsimaffigisaata sapinngisamik qanittuani katsorsartinnissamik 


neqerooruteqartoqartassaaq aammalu innuttaasumut iluaqutaasussatut 


naatsorsuutigineqarluni neqeroorutaassaaq pisariinnerpaaq. Tassa imaappoq 


periuseq immikkoortukkuutaatut taaneqarsinnaasoq, tamatumani innuttaasoq 


neqeroorummi siullermi ikiorneqarsinnaanngippat neqeroorummut allamut 


innuttaasup ajornartorsiutaanut naleqquttutut isigineqartumut 


innersuuteqqinneqarsinnaalluni. Periuseq tamanna (”stepped care”-mik 


periuseq) Kalaallit Nunaanni peqqissutsikkut katsorsaanermi nalinginnaasumik 


aamma atorneqarpoq.     

10) Allorfinni pioreersuni katsorsartinnissamut utaqqisoqarnersoq 


Naalakkersuisumit ilisimaneqarpa taamaattoqarpallu qanoq 


amerlatigippat? 


Katsorsartinnissamik kissaateqartut amerlassusiat ukiup ingerlanerani 


assigiiaartuunngimmat utaqqisunut nalunaarsuisoqartariaqarsinnaavoq. 


Assersuutigalugu katsorsartinnissamik kissaateqartut decembarip qaammataani 


aasaaneranilu ikinnerpaaffeqartarput. Aamma sulisut amigarnerini 


katsorsartittussatut utaqqisunut nalunaarsorsimaffimmiittoqarsinnaavoq. 


Maannakkorpiaq (marts 2019) Aasianni katsorsartinnissamut utaqqisoqarpoq 


Sisimiuni ikitsuinnaat utaqqillutik. Aanngajaarniutinik atornerluinermut 


katsorsartinnissamik neqeroorut pingaartumik qanigisaasunut neqeroorutit 


amerliartortillugit aammalu katsorsaanerit neqeroorutigineqartut assigiinngitsut 


amerliartortillugit amerlasuunit suli qinnutigineqartassasut qularutissaanngilaq. 


26. marts 2019-imi innuttaasut 241-t katsorsartinnissamut ukioq manna 


innersuunneqareerput. Tamatuma nassatarisaanik katsorsartinnissamut 


utaqqisoqalersinnaassaaq. Utaqqisunik ajornartorsiut Allorfimmit 


ingerlaavartumik allanngorartumillu iliuuseqarfigineqartarpoq, assersuutigalugu 


Aasianni katsorsaqatigiiaanik pilersitsisoqarpoq, innuttaasullu 


kingusinnerusukkut immikkut katsorsartinnissamik pisariaqartitsilissappata 


neqeroorfigineqarlutik.  Katsorsaqatigiiaat ima ingerlalluartigaat 


ataatsimoortitsinerup aqaguani innuttaasoq alla nutaaq peqataaniarluni 


saaffiginnilluni.   


 


11) Katsorsartinnissamut utaqqisoqarnera Naalakkersuisumit 


akuersaarneqarsinnaava? 


Katsorsartinnissamik pisariaqartitsisut sapinngisamik piaartumik 


katsorsartissinnaanissaat Naalakkersuisunit anguniarneqarpoq. Ukioq tamaat 


katsorsartinnissamik pisariaqartitsisut allanngorartuummata 


utaqqisinnaasoqarsinnaasarpoq. 


Aamma apeqqut 10-mut akissut Naalakkersuisunit innersuussutigineqarpoq. 


 


Ilaqutariinnermut Peqqissutsimullu Ataatsimiititaliap apeqqutaannik akissuteqarninni 


kissaatigineqartutut ilanngullugu nassiuppara Allorfiit pitsaassusaannik 2018-imi 


naliliinerit pillugit nalunaarusiaq. 


 


 


 


 


Inussiarnersumik inuulluaqqusillunga 

